
Abstract

Artikel ini meneliti amalan memelihara burung dalam sangkar sebagai satu
budaya yang kekal subur dalam kalangan masyarakat Melayu terutamanya di
kawasan luar bandar dan pinggir kota dan bagaimana amalan tersebut dilihat
dari sudut hukum Islam. Budaya ini bukan sahaja dilihat sebagai hobi dan hiburan
tetapi juga sebagai simbol identiti, sosial dan estetika. Namun demikian dari
perspektif syariat Islam amalan itu menimbulkan persoalan berkaitan kebajikan
haiwan, tanggungjawab manusia sebagai khalifah di bumi dan prinsip ihsdn
terhadap makhluk. Kajian ini menggunakan pendekatan kualitatif melalui analisis
dokumen dan sorotan literatur serta beberapa fatwa dan pandangan ulama untuk
memahami makna budaya dan implikasi syarak terhadap pemeliharaan burung
dalam sangkar. Dapatan menunjukkan bahawa walaupun Islam tidak secara
spesifik melarang pemeliharaan burung, ia mensyaratkan agar pemeliharaannya
dilakukan dengan penuh tanggungjawab, berdasarkan prinsip kasih sayang
(rahmah), kebajikan haiwan dan bebas daripada unsur pembaziran, riya’ atau
penderaan. Artikel ini mencadangkan satu rangka figh pemeliharaan haiwan
berasaskan maqasid syariah dan nilai ihsdn untuk mengharmonikan budaya
Melayu dengan tuntutan Islam.

Pemeliharaan burung dalam sangkar merupakan satu tradisi budaya yang telah berakar umbi dalam
masyarakat Melayu sejak sekian lama (Fazizi & Mokhtar, 2024). Aktiviti ini tidak hanya berfungsi
sebagai bentuk hiburan dan rekreasi tetapi turut menjadi manifestasi nilai estetika, ketenangan jiwa
serta lambang status sosial dalam komuniti. Di pelbagai kawasan di Malaysia, khususnya di negeri-
negeri Pantai Timur dan utara Semenanjung, pemeliharaan burung seperti murai batu, tekukur, merbok

dan serindit masih mendapat tempat yang istimewa dalam kehidupan masyarakat (Fadzizi & Mokhtar,
2025). Bagi sebahagian individu, hobi ini dikaitkan dengan nilai sentimental, warisan keluarga dan
simbol hubungan harmoni antara manusia dengan alam. Dari sudut antropologi budaya, amalan ini
mencerminkan kehalusan jiwa masyarakat Melayu yang cenderung menghargai keindahan alam semula
jadi dan mengungkap rasa tenang melalui bunyi kicauan burung (Man & Jalaludin, 2018; Bangau,
2009). la juga berfungsi sebagai medium sosial yang mempertautkan hubungan antara komuniti melalui
kelab-kelab burung, pertandingan suara serta aktiviti perdagangan haiwan peliharaan (Yanya &
Rahman, 2022). Walau bagaimanapun, di sebalik nilai budaya tersebut, timbul persoalan etika dan
keagamaan berkaitan kebajikan haiwan, hak hidup serta batas keizinan manusia terhadap pemeliharaan
makhluk ciptaan Allah. Dalam konteks Islam, setiap tindakan manusia termasuk dalam aspek
pemeliharaan haiwan, tertakluk kepada prinsip-prinsip syariah yang menekankan nilai rahmah (kasih
sayang), ihsan (kebaikan menyeluruh) dan keadilan. Islam tidak menolak keinginan manusia terhadap
kecantikan atau hiburan yang bersifat murni, namun ia menegaskan bahawa sebarang bentuk
pemeliharaan hendaklah bebas daripada unsur kezaliman, penderaan dan pengabaian terhadap
kebajikan haiwan. Maka, pengkajian terhadap budaya pemeliharaan burung dalam sangkar daripada
perspektif hukum Islam amat signifikan bagi memastikan keseimbangan antara adat dan syariat terus
terpelihara (Pangaribuan & Nasution, 2022).

SOROTAN LITERATUR
Budaya Pemeliharaan Burung dalam Konteks Masyarakat Melayu

Pemeliharaan burung dalam sangkar telah lama menjadi sebahagian daripada gaya hidup masyarakat
Melayu terutamanya dalam konteks desa dan pinggir bandar. Tradisi ini berkembang bukan sekadar
sebagai aktiviti rekreasi tetapi turut mempunyai nilai simbolik yang mencerminkan kedudukan sosial,
estetika dan identiti komuniti (Yanya et al, 2018). Kajian etnografi yang dijalankan oleh sarjana budaya
tempatan menunjukkan bahawa pemeliharaan burung seperti murai batu, tekukur dan merbok dianggap
sebagai lambang ketenangan, keberkatan rezeki dan keindahan suara yang menghidupkan suasana
rumah Melayu tradisional (Ali, 2014). Dalam sesetengah kawasan seperti Kelantan, Terengganu
Pahang dan Kedah pemeliharaan burung turut dikaitkan dengan amalan turun-temurun yang
menandakan kesinambungan warisan keluarga. Dari segi sosial, kegiatan ini melahirkan jaringan
interaksi dalam kalangan penggemar burung yang berkongsi minat sama melalui pertandingan suara
burung, jual beli sangkar dan penganjuran pameran (Tutut, 1998). Aktiviti-aktiviti ini tidak hanya
menghidupkan suasana kekeluargaan bahkan turut menyumbang kepada ekonomi komuniti luar bandar
melalui industri kecil seperti pembuatan sangkar kayu, buluh dan rotan, sangkar dawai, penjualan
makanan burung dan vitamin serta perkhidmatan penjagaan. Oleh itu, pemeliharaan burung bukan
sekadar aktiviti hobi tetapi berperanan sebagai mekanisme sosial dan ekonomi dalam struktur budaya
Melayu (Iskandar & Iskandar, 2015).

Prinsip Pemeliharaan Haiwan dalam Islam
Dalam perspektif Islam, pemeliharaan haiwan merupakan perkara yang diharuskan, namun tertakluk
kepada prinsip kebajikan dan tanggungjawab moral terhadap makhluk. Islam mengiktiraf haiwan

sebagai makhluk ciptaan Allah yang mempunyai hak untuk hidup, makan, dan tidak dizalimi (Salim et
al, 2025b). Prinsip ini berasaskan firman Allah dalam surah al-An‘am (6:38):

32



Vol. 26 Special Issue (2026) Jurnal al- Sirat
https://doi.org/10.64398/alsirat.v26i2.582

“Dan tidak ada suatu pun makhluk yang melata di bumi dan burung yang terbang dengan
kedua sayapnya melainkan semuanya adalah umat-umat seperti kamu.”

Ayat ini menggambarkan bahawa setiap makhluk memiliki peranan dan martabat tersendiri dalam
ekosistem ciptaan Allah. Justeru, manusia sebagai khalifah bertanggungjawab memastikan
kesejahteraan haiwan peliharaan di bawah jagaan mereka (Salim et al., 2025). Hadis Nabi Muhammad
SAW turut menegaskan kepentingan ihsan terhadap haiwan. Dalam sebuah hadis sahih riwayat al-
Bukhari, Baginda bersabda:

“Sesungguhnya Allah telah menetapkan ihsan dalam segala hal. Maka apabila kamu
membunuh, bunuhlah dengan cara yang baik; dan apabila kamu menyembelih,
sembelihlah dengan cara yang baik.”

Prinsip ihsan ini menjadi asas kepada hukum pemeliharaan haiwan termasuk burung dalam sangkar
yang menuntut penjagaan penuh kasih sayang dan mengelakkan sebarang bentuk penderaan. Ulama
seperti Ibn Hajar al-°Asqalani (2000) dalam Fath al-Bari dan al-Nawawi dalam Syarh Sahih Muslim
(2010) menjelaskan bahawa perbuatan menzalimi haiwan walaupun kecil dianggap dosa besar. Dalam
konteks ini, memelihara burung tanpa memberi makan, menyeksa atau memenjarakannya secara tidak
wajar boleh termasuk dalam kategori kezaliman yang dilarang syarak (Salim et al, 2025b).

Pandangan Ulama dan Fatwa Semasa

Pandangan fuqaha’ berbeza-beza berdasarkan niat dan cara pemeliharaan. Sharwani (t.th) dalam
Hashiah al-Syarwani dan Ibn Hajar dalam Fath al-Bari (2000) mengakui bahawa pemeliharaan haiwan
dibolehkan sekiranya bertujuan memberi manfaat, mendidik kasih sayang terhadap makhluk dan tidak
mengabaikan hak mereka. Manakala al-Qarafi (2001) dalam al-Furug menegaskan bahawa perbuatan
manusia terhadap haiwan mesti berasaskan rahmah bukan hawa nafsu atau hiburan semata-mata. Dalam
konteks kontemporari, beberapa institusi fatwa di Malaysia seperti Jabatan Mufti Wilayah Persekutuan
(2020) menyatakan bahawa hukum memelihara haiwan peliharaan termasuk burung adalah harus
dengan syarat kebajikan haiwan terpelihara. Fatwa tersebut menegaskan kewajipan menyediakan
makanan, tempat tinggal yang sesuai serta tidak mengurung haiwan dalam keadaan menyakitkan. Jika
pemeliharaan itu membawa kepada unsur pembaziran, riya’, perjudian atau kezaliman, maka hukumnya
menjadi haram.

Hubungan antara Adat dan Syariat dalam Amalan Pemeliharaan Haiwan

Dalam kerangka figh, adat diiktiraf sebagai salah satu sumber hukum melalui kaedah al-‘adah
muhakkamah, yang bermaksud adat yang tidak bertentangan dengan syarak boleh dijadikan sandaran
hukum (Jasri, 2026; Salim et al, 2025b). Oleh itu, budaya pemeliharaan burung dalam kalangan
masyarakat Melayu boleh diterima selama mana ia tidak bercanggah dengan prinsip syariah. Konsep
Figh al-‘Adah menekankan keperluan memahami konteks budaya tempatan sebagai sebahagian
daripada realiti hukum bagi memastikan syariat Islam diaplikasikan secara seimbang antara tekstual
dan kontekstual. Tambahan pula, pendekatan maqasid syariah yang berasaskan penjagaan lima elemen
utama; agama (hifz al-din), nyawa (hifz al-nafs), akal (hifz al-‘aql), keturunan (hifz al-nasl), dan harta
(hifz al-mal) menjadi asas penting dalam menilai hukum pemeliharaan haiwan. Aktiviti ini boleh
dianggap memenuhi maqasid jika membantu manusia menenangkan jiwa dan mendekatkan diri kepada
keindahan ciptaan Allah (hifz al-din) namun boleh bercanggah jika membawa kepada kezaliman atau
kelalaian (bertentangan dengan hifz al-nafs dan hifz al-‘aql) (al-Fasha, 2023; Salim et al, 2025b). Secara

keseluruhannya, sorotan literatur menunjukkan bahawa budaya pemeliharaan burung dalam
masyarakat Melayu mengandungi nilai sosial dan budaya yang positif namun perlu disemak dari
perspektif hukum Islam agar tidak menyimpang daripada prinsip ihsan dan rahmah. Tradisi ini wajar
dikekalkan sebagai sebahagian daripada warisan Melayu-Islam dengan penekanan kepada
tanggungjawab moral terhadap haiwan dan alam sekitar. Penelitian figh terhadap amalan ini mampu
menghasilkan garis panduan yang seimbang antara adat dan syariat dalam konteks kehidupan moden
masyarakat Melayu.

METODOLOGI KAJIAN

Kajian ini menggunakan pendekatan kualitatif dengan reka bentuk kajian kes intrinsik yang bertujuan
untuk memahami secara mendalam fenomena budaya pemeliharaan burung dalam sangkar dalam
kalangan masyarakat Melayu serta penilaiannya dari perspektif hukum Islam. Lokasi kajian melibatkan
kawasan yang masih aktif mengamalkan tradisi ini seperti Kelantan, Terengganu, Pahang dan Kedah
manakala informan dipilih secara persampelan bertujuan yang terdiri daripada 6 orang pemilik burung.
Data dikumpulkan melalui temu bual separa berstruktur, pemerhatian lapangan dan analisis dokumen
yang merangkumi sumber al-Quran, hadis, kitab figh klasik dan moden serta fatwa semasa. Data
tersebut dianalisis menggunakan kaedah analisis tematik induktif bagi mengenal pasti tema utama
seperti nilai budaya, tanggungjawab terhadap haiwan dan prinsip ihsan dalam Islam. Kesahan data
dipastikan melalui triangulasi pelbagai sumber, semakan rakan (member checking) dan semakan pakar.
Kajian ini turut berasaskan kerangka Figh al-Adah dan Magasid Syariah bagi menilai hubungan antara
adat tempatan dan tuntutan syarak. Skop kajian ini terhad kepada pemeliharaan burung dalam kalangan
masyarakat Melayu di Semenanjung Malaysia sahaja.

DAPATAN KAJIAN DAN PERBINCANGAN
Tradisi Memelihara Burung dalam Sangkar

Kajian ini mendapati bahawa amalan pemeliharaan burung dalam sangkar dalam kalangan masyarakat
Melayu merupakan satu fenomena budaya yang kaya dengan makna sosial, simbolik dan spiritual. Bagi
masyarakat Melayu tradisional, burung bukan sekadar haiwan peliharaan tetapi dianggap sebagai
lambang ketenangan, keberkatan dan keindahan ciptaan Allah SWT (Informan 1, 2026; Informan 6,
2026). Kicauan burung dipercayai membawa suasana damai ke dalam rumah, menjadi penanda
keberadaan rezeki dan kadangkala dikaitkan dengan petanda alam atau firasat tradisi. Dalam konteks
sosial pula, budaya ini berfungsi sebagai wadah interaksi yang menghubungkan individu daripada
pelbagai lapisan umur dan latar sosial melalui kegiatan seperti pertandingan burung, pameran dan jual
beli. Aktiviti ini bukan sahaja memupuk jaringan sosial yang erat dalam komuniti bahkan turut
membuka peluang ekonomi kecil kepada pengusaha sangkar, penjual makanan burung dan penternak
(Informan 3, 2026; Informan 5, 2026). Daripada sudut nilai budaya, dapatan menunjukkan bahawa
pemeliharaan burung sering dikaitkan dengan sifat lembut hati, kasih terhadap makhluk dan
penghargaan terhadap keindahan alam. Nilai-nilai ini mencerminkan asas budi Melayu yang
berpaksikan keseimbangan antara manusia, alam dan Tuhan. Namun, dalam konteks moden terdapat
perubahan motivasi di mana sebahagian pemilik burung menjadikan amalan ini sebagai hobi kompetitif
bahkan ada yang menjadikannya lambang status sosial dan kemewahan seperti pemeliharaan burung
yang bernilai tinggi (Informan 2, 2026; Informan 4, 2026). Fenomena ini memperlihatkan pergeseran
nilai budaya daripada tujuan spiritual dan estetika kepada unsur prestij dan kebendaan. Walaupun
perubahan ini selari dengan arus kemajuan, ia menimbulkan persoalan moral apabila pemeliharaan

dilakukan berlebihan sehingga mengabaikan kesejahteraan haiwan atau menjadi ruang pembaziran
sumber (Informan 1, 2026; Informan 2, 2026).

Dapatan kajian juga mendapati bahawa kebanyakan pemilik burung Melayu masih mengekalkan unsur
adab dan tanggungjawab dalam pemeliharaan. Mereka menjaga kebersihan sangkar, memberi makanan
secara teratur dan berinteraksi dengan penuh kasih terhadap haiwan peliharaan mereka. Walau
bagaimanapun, pemerhatian lapangan menunjukkan terdapat juga sebahagian kecil pemelihara yang
tidak menyedari keperluan kebajikan haiwan khususnya apabila burung dikurung terlalu lama tanpa
ruang pergerakan atau pendedahan kepada cahaya matahari (Informan 1, 2026; Informan 5; Informan
6, 2026). Hal ini menimbulkan persoalan etika dan memerlukan pendidikan berasaskan kesedaran Islam
terhadap hak makhluk yang lain. Perbincangan kajian ini turut mengaitkan dapatan budaya dengan
kerangka Figh al-‘Adah dan Magqasid Syariah. Berdasarkan prinsip al-‘adah muhakkamah, adat
pemeliharaan burung dalam sangkar boleh diterima selama mana tidak bercanggah dengan hukum
Islam. Justeru, amalan ini dianggap sebagai adat diterima di sisi syarak selagi ia memenuhi syarat-
syarat kebajikan dan tidak melibatkan unsur maksiat atau kezaliman. Manakala berdasarkan Maqasid
Syariah, pemeliharaan haiwan yang bertujuan untuk menenangkan jiwa, memupuk rasa kasih sayang
terhadap ciptaan Allah dan memperindah kehidupan. Namun, jika amalan tersebut membawa kepada
kemudaratan, pembaziran atau gangguan terhadap tanggungjawab hidup, maka ia bertentangan dengan
maqasid yang sebenar (Salim et al, 2025; Salim et al, 2025b).

Selain itu, perbincangan mendapati bahawa dalam budaya Melayu hubungan antara manusia dan
burung mempunyai dimensi spiritual yang halus. Pemilik burung sering mengaitkan kicauan burung
dengan tanda keberkatan, ketenangan rumah tangga dan lambang rezeki. Walaupun elemen
kepercayaan ini menunjukkan kehalusan budaya tempatan, ia perlu ditafsir semula dalam kerangka
tauhid agar tidak tergelincir kepada unsur khurafat atau kepercayaan yang bertentangan dengan akidah
Islam (Informan 3, 2026; Informan 4; Informan 6, 2026). Oleh itu, dakwah berasaskan figh budaya
perlu digerakkan bagi menyeimbangkan antara penghargaan terhadap tradisi dan pemurnian akidah
dalam masyarakat. Secara keseluruhannya, dapatan kajian menunjukkan bahawa budaya pemeliharaan
burung dalam sangkar mencerminkan hubungan rapat antara manusia, alam dan agama dalam
kehidupan masyarakat Melayu (Informan 2, 2026; Informan 4, 2026; Informan 5, 2026; Informan 6,
2026). Walaupun Islam membenarkan pemeliharaan haiwan, ia menuntut pelaksanaan yang berasaskan
nilai ihsan, rahmah dan tanggungjawab. Dengan itu, budaya ini wajar dikekalkan sebagai warisan yang
bernilai namun perlu diperbaharui dari segi kefahaman etika dan hukum agar tidak sekadar menjadi
hobi tetapi juga manifestasi keindahan akhlak Islam dalam kehidupan seharian.

Perbincangan Hukum Islam Terhadap Pemeliharaan Burung Dalam Sangkar

Dari perspektif hukum Islam, dapatan kajian menegaskan bahawa pemeliharaan burung dalam sangkar
secara prinsipnya diharuskan selagi ia tidak menzalimi atau menyeksa haiwan tersebut. Islam
memberikan garis panduan yang jelas tentang hak makhluk lain sebagaimana ditegaskan oleh Nabi
Muhammad SAW dalam hadis sahih riwayat al-Bukhari mengenai seorang wanita yang diazab kerana
menyeksa seekor kucing. Berdasarkan prinsip yang sama, para ulama kontemporari bersepakat bahawa
setiap bentuk pemeliharaan mesti dilaksanakan dengan prinsip ihsan iaitu berlaku baik dan penuh belas
kasihan terhadap makhluk ciptaan Allah. Ini termasuk memastikan burung mendapat makanan dan air
yang mencukupi, tempat yang sesuai untuk bernaung serta tidak dikurung dalam keadaan yang
menyakitkan atau menghalang keperluan semula jadinya. Analisis terhadap pandangan hukum Islam
menunjukkan bahawa pemeliharaan burung boleh dikategorikan dalam tiga hukum utama bergantung
kepada niat dan perlakuan. Pertama; harus, jika ia dilakukan dengan niat untuk hiburan yang sihat,

menjaga kebajikan burung dan tidak menimbulkan mudarat. Kedua; makruh, jika pemeliharaan itu
dilakukan semata-mata untuk bermegah-megah, menunjukkan status sosial atau menyebabkan
kelalaian terhadap tanggungjawab agama. Ketiga; haram, jika ia melibatkan penderaan, kekurangan
makanan, kurungan yang menyeksa, atau dijadikan medium perjudian seperti pertaruhan dalam
pertandingan burung. Klasifikasi ini selaras dengan kaedah figh al-umur bi maqgasidiha (setiap perkara
diukur berdasarkan niatnya) dan 1a darar wa 1a dirar (tidak boleh melakukan kemudaratan terhadap diri
sendiri dan makhluk lain) (Salim et al, 2025; Salim et al, 2025b).

Pemeliharaan burung dalam sangkar dikategorikan sebagai harus pada asalnya kerana ia termasuk
dalam urusan adat dan gaya hidup manusia yang tidak berkaitan secara langsung dengan ibadah khusus.
Namun, keharusan ini tertakluk kepada syarat-syarat syarak yang menjamin kebajikan dan hak
makhluk, selaras dengan prinsip umum Islam yang berasaskan kasih sayang (rahmah) dan ihsan
terhadap seluruh ciptaan Allah. Firman Allah SWT dalam Surah al-An‘am (6:38):

“Dan tidak ada suatu pun makhluk yang melata di bumi dan burung yang terbang dengan
kedua sayapnya, melainkan semuanya adalah umat-umat seperti kamu.”

Ayat ini menunjukkan bahawa haiwan memiliki hak kehidupan dan ekosistem tersendiri yang mesti
dihormati. Manusia sebagai khalifah di bumi diberi amanah untuk mengurus dan menjaga makhluk lain
dengan penuh tanggungjawab bukan menindas atau memanfaatkannya secara zalim. Dari sudut hadis,
terdapat banyak riwayat yang menegaskan kepentingan ihsan terhadap haiwan. Rasulullah SAW
bersabda:

“Sesungguhnya Allah menetapkan ihsan dalam setiap perkara. Maka apabila kamu
membunuh, bunuhlah dengan cara yang baik; dan apabila kamu menyembelih,
sembelihlah dengan cara yang baik.” (HR. Muslim, no. 1955)

Prinsip ihsan yang digariskan ini menjadi asas hukum terhadap sebarang bentuk pemeliharaan haiwan
termasuk burung dalam sangkar. Berdasarkan prinsip tersebut, pemeliharaan adalah harus sekiranya ia
tidak menafikan keperluan semula jadi burung seperti makanan, minuman, pergerakan dan cahaya
matahari (Salim et al, 2025; Salim et al, 2025b). Ini diperkuat oleh hadis daripada Anas RA bahawa
Rasulullah SAW sendiri pernah memelihara seekor burung kecil untuk hiburan seorang anak kecil
bernama Abu Umair, sebagaimana diriwayatkan:

Maksudnya: Nabi Muhammad SAW merupakan orang yang terbaik akhlaknya. Aku
mempunyai seorang adik yang dipanggil Abu ‘Umair, yang aku rasa baru sahaja
berhenti menyusu dengan ibunya. Setiap kali adikku itu dibawa kepada Baginda akan
bertanya kepadanya, “Wahai Abu ‘Umair, apa yang burung pipit kamu sedang
lakukan? (burung pipit belaan yang selalu dia bermain dengannya) Kadang-kala
waktu solat tiba sedang Baginda masih di rumah kami, maka Baginda mengarahkan
kami untuk menghamparkan tikar dibawahnya, dibersihkan dan direnjis air.
Kemudian Baginda berdiri dan kami mengikut Baginda, dan solat di belakang
Baginda. (HR. Bukhari, no. 6203)

Hadis ini membuktikan bahawa memelihara burung bukan sesuatu yang dilarang selagi pemeliharaan
itu dilakukan dalam ruang kasih sayang dan tanpa kezaliman. Namun demikian, sekiranya
pemeliharaan itu membawa kepada unsur penderaan atau penafian hak hidup haiwan maka hukumnya
berubah menjadi haram. Ini berdasarkan hadis yang diriwayatkan oleh al-Bukhari, bahawa seorang

wanita dimasukkan ke dalam neraka kerana mengurung seekor kucing tanpa diberi makan dan tanpa
dilepaskan untuk mencari makan sendiri (Salim et al, 2025; Salim et al, 2025b). Perbuatan menyeksa
haiwan, walaupun tidak membunuhnya, dianggap dosa besar di sisi syarak. Ini berdasarkan mafhum
hadis:

Daripada Abdullah bin Umar RA, bahawa Nabi SAW bersabda yang mafhumnya:

“Seorang wanita diazab kerana seekor kucing yang dikurungnya sehingga mati, lalu dia
memasuki neraka. Dia tidak memberinya makan dan minum ketika mengurungnya, dan
tidak pula membiarkannya mencari makan sendiri daripada serangga-serangga di
bumi.” (HR. Bukhari, no. 3295; Muslim, no. 2242)

Oleh itu, tindakan mengurung burung dalam sangkar sempit tanpa ruang bergerak, membiarkannya
kelaparan atau kehausan atau menafikan keperluan nalurinya seperti berterbangan adalah perbuatan
yang termasuk dalam kategori kezaliman yang diharamkan. Selain daripada isu kebajikan haiwan,
hukum juga boleh berubah menjadi makruh apabila pemeliharaan burung dilakukan atas dasar
kemewahan, kebanggaan diri atau riya’. Islam melarang perbuatan yang membawa kepada pembaziran
dan pameran kekayaan kerana ia menyalahi prinsip kesederhanaan. Firman Allah SWT dalam Surah
al-Isra’ (17:26-27):

“Dan janganlah kamu membazir, sesungguhnya orang yang membazir itu adalah
saudara syaitan.”

Perbahasan mengenai hukum pemeliharaan burung dalam sangkar memperlihatkan bahawa Islam
sebagai agama yang syumul tidak menafikan naluri semula jadi manusia yang cenderung kepada
keindahan dan hiburan. Hal ini kerana sebahagian haiwan dan burung diciptakan dengan keunikan
tersendiri dari segi warna, suara dan bentuk yang secara fitrahnya menarik perhatian manusia.
Keindahan tersebut merupakan salah satu nikmat Allah SWT yang dianugerahkan kepada hamba-Nya
dan oleh itu ia diharuskan untuk dinikmati selagi tidak melanggar batas syarak. Prinsip ini selari dengan
firman Allah SWT yang menegaskan bahawa tiada siapa yang berhak mengharamkan perhiasan yang
telah diciptakan oleh Allah untuk manusia serta rezeki yang baik yang dikurniakan kepada mereka (al-
A’raf 7:32). Sehubungan itu, majoriti ulama daripada mazhab Hanafi, Maliki, Syafi‘i dan sebahagian
Hanbali berpendapat bahawa pemeliharaan burung dan haiwan termasuk mengurungnya dalam sangkar
serta memperdagangkannya adalah harus selagi berada dalam lingkungan yang dibenarkan oleh syarak.
Keharusan ini tidak hanya bersandarkan kepada kaedah umum, bahkan turut disokong oleh dalil hadis
yang sahih (Ibn ‘Abidin, t.t.; Al-Maghribi, t.t.; Al-Sharbini, t.t.; Al-Lajnah al-Da’imah, t.t.; Ibn Baz,
t.t.). Antaranya ialah riwayat daripada Anas RA yang menceritakan tentang Rasulullah SAW yang
berinteraksi secara mesra dengan seorang kanak-kanak bernama Abu ‘Umair yang memiliki seekor
burung kecil. Baginda SAW bertanya tentang keadaan burung tersebut dengan penuh kasih sayang,
yang secara tidak langsung menunjukkan pengiktirafan terhadap pemeliharaan burung sebagai sesuatu
yang dibenarkan. Berdasarkan hadis ini, Ibn Hajar al-‘Asqalani menjelaskan bahawa ia menjadi dalil
kepada keharusan memelihara burung di dalam sangkar (Ibn Hajar al-‘Asqalani, t.t.). Selain itu,
pandangan fugaha seperti al-Qaffal yang dinukilkan oleh al-Sharwani turut menguatkan lagi keharusan
ini apabila beliau menyatakan bahawa mengurung burung untuk menikmati suaranya atau tujuan lain
adalah dibenarkan, dengan syarat pemiliknya menjaga keperluan burung tersebut sebagaimana haiwan
ternakan yang diikat (Al-Sharwani, t.t.).

Di samping itu, dalil daripada al-Qur’an juga menyokong keharusan menikmati keindahan makhluk
ciptaan Allah SWT. Firman Allah dalam Surah al-A‘raf ayat 32:

“Katakanlah (wahai Muhammad): "Siapakah yang (berani) mengharamkan
perhiasan Allah yang telah dikeluarkanNya untuk hamba-hambaNya, dan demikian juga
benda-benda yang baik lagi halal dari rezeki yang dikurniakanNya?" Katakanlah:
"Semuanya itu ialah (nikmat-nikmat) untuk orang-orang yang beriman (dan juga yang
tidak beriman) dalam kehidupan dunia; (nikmat-nikmat itu pula) hanya tertentu (bagi
orang-orang yang beriman sahaja) pada hari kiamat"”. Demikianlah Kami jelaskan ayat-
ayat keterangan Kami satu persatu bagi orang-orang yang (mahu) mengetahui.”

Ayat di atas menegaskan bahawa perhiasan yang diciptakan untuk hamba-Nya tidak diharamkan,
manakala dalam Surah al-Nahl ayat 8:

"Dan (Allah menjadikan) kuda dan baghal serta keldai untuk kamu menunggangnya,
dan untuk menjadi perhiasan; dan la menjadikan apa yang kamu tidak mengetahuinya.”

Dalam ayat ini dinyatakan bahawa haiwan seperti kuda, baghal dan keldai dijadikan bukan sahaja
untuk tunggangan tetapi juga sebagai perhiasan. Ayat-ayat ini memberikan asas yang jelas bahawa
unsur keindahan dan manfaat dalam penciptaan haiwan boleh dimanfaatkan oleh manusia dalam batas
yang dibenarkan. Walau bagaimanapun, keharusan memelihara burung dalam sangkar bukanlah
bersifat mutlak sebaliknya tertakluk kepada beberapa syarat yang telah digariskan oleh para ulama
(Salim et al, 2025; Salim et al, 2025b).

Antaranya ialah pemeliharaan tersebut tidak bertujuan untuk bermegah-megah atau menunjukkan
kemewahan kerana Islam menolak sikap riya’ dan takabbur dalam apa jua bentuk. Selain itu,
pemeliharaan tersebut tidak boleh melalaikan pemilik daripada menunaikan kewajipan agama sama ada
secara langsung atau tidak langsung. Aspek perbelanjaan juga perlu diberi perhatian agar tidak berlaku
pembaziran atau sikap berlebih-lebihan memandangkan Islam mengharamkan pembaziran dalam
penggunaan harta. Lebih penting lagi ialah aspek kebajikan haiwan yang dipelihara. Pemilik
bertanggungjawab memastikan keperluan asas haiwan seperti makanan, minuman dan penjagaan
dipenuhi dengan sempurna. Kegagalan dalam aspek ini bukan sahaja bercanggah dengan etika malah
boleh membawa kepada dosa, sebagaimana yang ditunjukkan dalam hadis Nabi SAW mengenai
seorang wanita yang diazab kerana mengurung seekor kucing tanpa memberinya makan dan tanpa
melepaskannya untuk mencari makanan sendiri (Salim et al, 2025; Salim et al, 2025b). Hadis ini
menjadi dalil yang jelas bahawa pengabaian terhadap haiwan merupakan satu kesalahan serius dalam
Islam. Dalam konteks yang lebih luas, prinsip ini turut diaplikasikan kepada haiwan lain seperti ikan
hiasan yang ditempatkan dalam akuarium serta haiwan di taman rekreasi yang dikurung dalam ruang
yang terhad. Syeikh ‘Atiyyah Saqr (t.t) menjelaskan bahawa hukum yang sama terpakai dalam situasi
tersebut iaitu harus dengan syarat tiada unsur penyeksaan atau kemudaratan terhadap haiwan. Hal ini
menunjukkan bahawa Islam bukan sahaja mengiktiraf keharusan memanfaatkan haiwan, tetapi pada
masa yang sama menetapkan garis panduan yang ketat bagi memastikan kebajikan makhluk tersebut
sentiasa terpelihara.

Dalam konteks masyarakat Melayu moden, terdapat kecenderungan menjadikan burung-burung
tertentu sebagai simbol status atau alat pertaruhan dalam pertandingan. Perbuatan ini jika disertai
dengan niat bermegah-megah atau menyebabkan kelalaian terhadap ibadah, menjadikan pemeliharaan
tersebut makruh atau haram bergantung kepada kadar keterlibatan dan niat pemiliknya. Kaedah figh al-

umiir bi maqgasidiha (setiap perkara bergantung kepada niat) menjadi asas dalam menentukan hukum
individu dalam situasi ini. Selain itu, pemeliharaan burung untuk tujuan komersial juga harus dinilai
dari segi prinsip maslahah dan mafsadah. Jika amalan itu membawa manfaat kepada manusia seperti
memberi ketenangan, menggalakkan kasih terhadap makhluk dan menyumbang kepada ekonomi kecil
tanpa menzalimi haiwan maka ia termasuk dalam maslahah mursalah yang diterima oleh syarak.
Namun, jika tujuan komersial itu mengabaikan hak makhluk seperti eksploitasi burung liar,
penyeludupan spesies terancam atau jual beli tanpa kawalan maka ia menjadi mafsadah yang
bertentangan dengan maqasid syariah. Hukum-hakam ini disokong oleh pandangan fuqaha’ klasik dan
kontemporari. Ibn Qudamah (t.t) dalam al-Mughni menegaskan bahawa pemeliharaan haiwan
dibolehkan selagi haiwan itu tidak diseksa atau diperlakukan secara tidak adil. Manakala Imam al-
Nawawi dalam Syarh Sahih Muslim menyatakan bahawa setiap pemilik haiwan bertanggungjawab
terhadap makanan dan keselamatannya; pengabaian terhadap salah satu daripadanya termasuk dalam
dosa besar. Di Malaysia, Jabatan Mufti Wilayah Persekutuan (2020) turut mengeluarkan fatwa bahawa
memelihara haiwan seperti kucing, burung dan ikan adalah harus dengan syarat kebajikan dan hak-hak
haiwan dipenuhi sepenuhnya.

Dalam aspek pengamalan, terdapat beberapa nasihat dan panduan yang wajar diberi perhatian oleh
pemelihara burung bagi memastikan kebajikan haiwan sentiasa terpelihara. Antaranya ialah tidak
memelihara burung secara bersendirian, sebaliknya digalakkan untuk dipelihara secara berpasangan
kerana sifat semula jadi burung yang cenderung hidup secara sosial. Selain itu, dalam keadaan
memelihara burung pemangsa seperti helang atau seumpamanya, pemilik hendaklah mengambil
langkah berjaga-jaga bagi mengelakkan sebarang risiko bahaya sama ada kepada dirinya mahupun
orang di sekeliling. Selain itu, pemelihara juga disarankan agar tidak menggabungkan burung pemangsa
dan burung yang tidak bersifat pemangsa dalam satu sangkar bagi mengelakkan berlakunya ancaman
dan kecederaan terhadap burung yang lebih lemah (al-Majlis al-Islami li al-Ifta’ Palestin, t.t). Mufti
Wilayah (2010) mencadangkan agar perlu pertimbangan uruf bagi saiz sangkar yang tidak terlalu kecil
hingga mencederakan burung tersebut. Kesimpulannya, berdasarkan prinsip hukum Islam dan
pandangan fuqaha’, pemeliharaan burung dalam sangkar boleh dihukumkan harus dengan syarat ia
memenuhi nilai ihsan, tidak membawa kepada kemudaratan dan selaras dengan maqasid syariah. Ia
boleh menjadi makruh apabila mengundang kelalaian, pembaziran atau riya’ dan berubah kepada haram
apabila menyebabkan penderaan, kekejaman atau pengabaian hak haiwan. Justeru, keharusan adat ini
bukanlah mutlak, sebaliknya bersyarat kepada kesedaran moral dan tanggungjawab khalifah terhadap
makhluk ciptaan Allah. Dalam konteks masyarakat Melayu, budaya ini wajar dipelihara dalam ruang
yang seimbang, di mana kasih terhadap burung bukan hanya menzahirkan kecintaan kepada alam tetapi
juga menjadi manifestasi ketinggian akhlak Islam yang berpaksikan rahmah dan keadilan sejagat.

Garis Panduan Figh Pemeliharaan Burung dalam Sangkar

Pemeliharaan burung dalam sangkar merupakan satu amalan budaya yang telah lama berakar dalam
masyarakat Melayu dan masih kekal hingga ke hari ini sebagai bentuk hiburan, ekspresi estetika serta
medium interaksi sosial. Namun demikian, dalam kerangka hukum Islam amalan ini tidak boleh dinilai
semata-mata dari sudut adat bahkan perlu ditimbang berdasarkan prinsip-prinsip syariah yang
menyeluruh. Sehubungan itu, satu garis panduan figh yang sistematik perlu dibangunkan bagi
memastikan keseimbangan antara adat dan syariat dapat dicapai secara harmoni.Secara asasnya, Islam
mengiktiraf bahawa haiwan merupakan makhluk ciptaan Allah SWT yang mempunyai hak untuk hidup
dan dipelihara dengan baik. Manusia sebagai khalifah di bumi dipertanggungjawabkan untuk menjaga
kebajikan makhluk lain dengan penuh rahmah dan ihsan. Oleh itu, pemeliharaan burung dalam sangkar
tidak boleh dilihat sebagai hak mutlak manusia sebaliknya sebagai satu amanah yang menuntut

tanggungjawab moral dan etika yang tinggi. Prinsip ini selaras dengan dapatan kajian yang menegaskan
bahawa kebajikan haiwan merupakan asas utama dalam menentukan hukum pemeliharaan (Yanya &
Ab. Rahman et al., 2012).

Dari sudut hukum asal, pemeliharaan burung dalam sangkar adalah diharuskan kerana ia termasuk
dalam urusan adat dan keperluan kehidupan manusia yang tidak dilarang secara khusus oleh nas syarak.
Keharusan ini turut disokong oleh hadis Nabi SAW yang menunjukkan Baginda membenarkan
pemeliharaan burung sebagai hiburan yang bersifat sederhana dan tidak memudaratkan. Walau
bagaimanapun, keharusan tersebut bukanlah bersifat mutlak, sebaliknya tertakluk kepada syarat-syarat
tertentu yang berpaksikan prinsip ihsan dan kebajikan haiwan.

Dalam garis panduan figh, hukum pemeliharaan burung boleh berubah mengikut niat dan cara
pelaksanaannya. Sekiranya pemeliharaan dilakukan dengan tujuan yang baik seperti hiburan yang sihat,
pendidikan kasih sayang terhadap makhluk, serta disertai dengan penjagaan yang sempurna terhadap
keperluan burung, maka hukumnya kekal harus. Dalam keadaan ini, amalan tersebut juga boleh
dianggap selaras dengan Magqasid Syariah, khususnya dalam aspek menjaga kesejahteraan jiwa (hifz
al-nafs) dan memperkukuh hubungan manusia dengan pencipta melalui penghayatan terhadap
keindahan alam (Yanya & Ab. Rahman et al., 2017).

Namun begitu, hukum tersebut boleh berubah kepada makruh sekiranya pemeliharaan burung
dilakukan atas dasar bermegah-megah, riya’ atau membawa kepada pembaziran harta dan kelalaian
terhadap tanggungjawab agama. Dalam konteks ini, Islam menolak segala bentuk sikap berlebihan yang
tidak memberikan manfaat sebenar bahkan boleh merosakkan keseimbangan hidup seseorang. Lebih
serius lagi, hukum pemeliharaan burung menjadi haram sekiranya berlaku unsur kezaliman terhadap
haiwan seperti tidak memberi makan dan minum, mengurung dalam keadaan sempit yang menyeksakan
atau menjadikannya sebagai medium perjudian dan eksploitasi. Hal ini bertepatan dengan prinsip
syariah yang melarang sebarang bentuk kemudaratan dan penindasan terhadap makhluk lain . Selain
itu, garis panduan figh ini turut mengambil kira pendekatan Maqasid Syariah sebagai asas penilaian
yang lebih menyeluruh. Pemeliharaan burung yang dilaksanakan dengan baik boleh menyumbang
kepada pemeliharaan agama, jiwa, akal dan harta namun boleh juga membawa kepada kerosakan
sekiranya disalahgunakan. Dalam masa yang sama, aspek pemeliharaan alam sekitar turut menjadi
pertimbangan penting dalam konteks semasa khususnya berkaitan dengan isu eksploitasi burung liar
dan keseimbangan ekosistem (Ibn ‘Abidin, t.t.; Al-Maghribi, t.t.; Al-Sharbini, t.t.; Al-Lajnah al-
Da’imah, t.t.; Ibn Baz, t.t.).

Di samping itu, pendekatan Figh al-‘Adah turut memainkan peranan penting dalam menilai amalan ini.
Budaya pemeliharaan burung dalam masyarakat Melayu boleh dikategorikan sebagai adat yang
diiktiraf (al-‘adah al-muhakkamah) selagi ia tidak bercanggah dengan prinsip syarak. Justeru, adat
tersebut boleh diterima dan diamalkan dengan syarat ia dipandu oleh nilai-nilai Islam yang sebenar.
Prinsip adat bersendi syarak, syarak bersendi Kitabullah menjadi asas penting dalam memastikan tradisi
ini tidak menyimpang daripada landasan akidah dan hukum Islam. Dalam pelaksanaannya, konsep
ihsan menjadi indikator utama dalam menentukan kesahihan amalan pemeliharaan burung. lhsan
menuntut pemilik untuk memastikan segala keperluan asas burung dipenuhi, termasuk makanan,
minuman, ruang pergerakan yang sesuai serta persekitaran yang tidak memudaratkan. Kegagalan dalam
memenuhi aspek ini bukan sahaja mencerminkan kelemahan akhlak bahkan boleh membawa kepada
implikasi dosa di sisi syarak (Ibn ‘Abidin, t.t.; Al-Maghribi, t.t.; Al-Sharbini, t.t.; Al-Lajnah al-
Da’imah, t.t.; Ibn Baz, t.t.). Kesimpulannya, garis panduan figh pemeliharaan burung dalam sangkar
menunjukkan bahawa Islam tidak menolak budaya yang bersifat neutral tetapi menapis dan
membimbingnya agar selari dengan nilai-nilai syariah. Pemeliharaan burung boleh menjadi satu amalan
yang positif dan bernilai sekiranya dilaksanakan dengan penuh tanggungjawab, namun boleh bertukar

menjadi tercela sekiranya diiringi dengan unsur kezaliman dan kelalaian. Oleh itu, keseimbangan antara
adat dan syariat perlu sentiasa dipelihara agar tradisi ini terus hidup sebagai manifestasi keindahan
akhlak Islam dalam kehidupan masyarakat Melayu (Salim et al, 2025; Salim et al, 2025b).

‘Tradisi Memelihara Burung: Antara Adat Melayu dan Syariat lslam’

Memberi kesedaran tentang tanggungjawab moral dan hukum Islam bagi Melayu yang hobi ihara burung dalam sangkar.

Rajah 1: Garis Panduan Figh Memelihara Burung dalam Sangkar
Sumber: Janaan Al (NotebookLM)

KESIMPULAN DAN SARANAN

Kajian ini telah menelusuri budaya pemeliharaan burung dalam sangkar dalam kalangan masyarakat
Melayu daripada perspektif hukum Islam dengan memberikan tumpuan terhadap nilai budaya, dimensi
sosial serta pertimbangan etika dan syariah yang mendasarinya. Dapatan kajian memperlihatkan
bahawa amalan ini mempunyai sejarah dan makna yang mendalam dalam kehidupan masyarakat
Melayu bukan sekadar sebagai hobi atau hiburan tetapi juga sebagai simbol ketenangan, lambang kasih
terhadap makhluk dan wadah sosial yang mempertautkan hubungan komuniti. Tradisi ini turut
menggambarkan kehalusan jiwa dan sifat empati masyarakat Melayu terhadap makhluk ciptaan Allah
SWT selaras dengan konsep budi bahasa dan nilai kasih yang menjadi tunjang budaya bangsa. Namun
demikian, apabila ditinjau dari perspektif hukum Islam, budaya ini memerlukan penilaian yang
seimbang antara adat dan syariat. Islam secara prinsip tidak melarang pemeliharaan burung dalam
sangkar bahkan mengiktiraf hak manusia untuk menikmati keindahan ciptaan Allah selagi ia tidak
melibatkan kezaliman atau penderaan terhadap haiwan. Prinsip ihsan dan rahmah menjadi garis
panduan utama dalam menentukan keharusan amalan ini. Oleh itu, pemeliharaan burung hanya
dibenarkan apabila ia dilakukan dengan penuh tanggungjawab, memastikan keperluan fisiologi dan
psikologi burung dipenuhi serta mengelakkan sebarang unsur yang boleh membawa kepada
kemudaratan. Sebaliknya, apabila pemeliharaan ini dilakukan atas dasar riya’, pembaziran atau

menyebabkan penderitaan terhadap haiwan, maka hukumnya berubah kepada makruh atau haram
bergantung kepada kadar pelanggaran prinsip tersebut .

Kajian ini juga menegaskan bahawa dalam konteks Figh al-Adah, budaya pemeliharaan burung boleh
dianggap sebagai adat yang diiktiraf (al-‘adah al-muhakkamah) selagi ia tidak bertentangan dengan nas
syarak. Amalan ini mencerminkan usaha masyarakat Melayu dalam menzahirkan kasih terhadap alam
dan makhluk, namun perlu dipandu oleh nilai Maqgasid Syariah yang menekankan kesejahteraan hidup,
penjagaan nyawa dan keadilan terhadap semua makhluk. Dengan demikian, keseimbangan antara adat
dan syariat menjadi asas penting dalam memastikan tradisi ini kekal relevan dan beretika dalam dunia
moden. Berdasarkan dapatan dan analisis yang dikemukakan, kajian ini mengemukakan beberapa
saranan penting. Pertama, perlu diwujudkan garis panduan syariah bagi pemeliharaan haiwan
peliharaan termasuk burung yang menekankan aspek kebajikan, ruang kehidupan dan tanggungjawab
moral pemilik. Panduan ini boleh digubal oleh pihak berautoriti agama seperti Jabatan Kemajuan Islam
Malaysia (JAKIM) dan Jabatan Mufti Negeri sebagai dokumen rujukan rasmi masyarakat Islam.
Kedua, pendidikan awam mengenai etika pemeliharaan haiwan dalam Islam wajar diperkukuh melalui
ceramah, khutbah dan modul pembelajaran agar masyarakat memahami prinsip ihsan bukan sekadar
terhadap manusia tetapi juga terhadap makhluk bukan manusia.

Ketiga, penyelidikan lanjutan perlu dilaksanakan dengan pendekatan lapangan yang lebih menyeluruh
bagi menilai tahap kesedaran masyarakat terhadap kebajikan haiwan serta implikasi sosio-religius
budaya ini terhadap pembangunan akhlak dan persekitaran. Akhir sekali, budaya pemeliharaan burung
dalam sangkar harus difahami sebagai sebahagian daripada warisan budaya Melayu yang boleh
diharmonikan dengan tuntutan Islam. Tradisi ini tidak wajar ditolak secara mutlak sebaliknya perlu
diperkaya dengan nilai spiritual dan moral yang berteraskan konsep khalifah dan rahmah terhadap alam.
Dengan mengintegrasikan adat dan syariat, masyarakat Melayu bukan sahaja dapat mengekalkan
keindahan tradisi tetapi juga menzahirkan satu bentuk budaya Islam yang beretika, lestari dan
berperanan sebagai manifestasi ihsan dalam kehidupan seharian.

